
   Ку тĕнчере тĕссем те урăхла:

Кĕрен çилсем хăюллăн улăхра

Сенкер утсен кăтрисене тураççĕ —

Кĕрхи илем çуркуннене çураçнă.

Кунсем кĕме манаççĕ улахран.



Кунти каçсем çухалнă канăçра,

Ним юлмиччен хĕрелнĕ анăçра

Сар чечексем пĕрне-пĕри саваççĕ,

Саркаланса кĕписене хываççĕ...

Кунта — нихçан та çылăх пулмасла.



Ирсем кунта пылаклă тунсăх пек.

Ав тухăçран васка-васка тухать те

Хĕвел ачи, чĕри ытла çунать те,

Юратупа пылланнă сывлăма

Чĕркуçлене-чĕркуçлене ĕçет.



Ку тĕнчери тĕссем йăлт урăхла...

Атя, санпа çак тĕнчере юлатпăр:

Сап-сар чечек, хĕвел ачи пулатпăр,

Ирпе — улах, каçпа улах тăватпăр —

Ун пек çынсем нихçан пурăнмасла.

  